
Boðorðin um Guð

Fyrstu þrjú boðorðin sýna okkur hvernig við getum sýnt Guði og nafni hans lotningu.
Guð vill ekki að við séum þrælar hlutanna.
Hann vill að við séum frjáls.
Hjáguðir gera menn ófrjálsa.
Oft eru hjáguðir það sem menn hafa skapað vegna þess að þeir óttast eitthvað.
Skoðaðu sögu Gyðingaþjóðarinnar og hugsaðu um frásögnina af gullkálfinum.
Þess vegna megum við ekki hafa aðra guði.
Guð einn skapaði okkur.
Hann einn gaf okkur eilíft líf.
Þess vegna trúum við líka á Guð einan.
Jesús kenndi okkur að Guð elskar okkur óendanlega mikið.
Við höfum þegið allt frá Guði.
Auðvitað elskum við líka Guð.
Við þökkum Guði fyrir allt sem við höfum fengið frá honum.
Þetta segir fyrsta boðorðið okkur. Það er svona:
Þú skalt ekki hafa aðra guði en mig!
Þú talar vel um þá sem þér þykir vænt um. Sumir tala ekki vel um Guð.
Eða þeir nota nafn Guðs þegar þeir eru leiðir eða þrjóskir.
Þá leggja þeir nafn Guðs við léttvæga hluti.
Sá sem veit hvað Guð er mikill og góður talar af lotningu um Guð.
Þetta segir annað boðorðið okkur. Það er svona:
Þú skalt ekki leggja nafn Drottins Guðs þíns við hégóma!
Guð gaf okkur jörðina til þess að við notuðum hana í okkar þágu.
Við megum rækta jörðina.
Við eigum að vinna í sex daga.
Sjöundi dagurinn er dagur Guðs.
Það er sunnudagurinn. Þá göngum við til kirkju.
Við vinnum heldur ekki á þeim degi.
Því Guð vill að við hvílum okkur.
Hann vill að við endurnærumst.
Ef við gerum ekki annað en vinna höfum við engan tíma fyrir það sem fagurt er.
Þá höfum við heldur engan tíma fyrir hvert annað og Guð.
Þetta segir þriðja boðorðið okkur:
Minnstu þess að halda hvíldardaginn heilagan!



Hvað segir fyrsta boðorðið okkur?
Þú skalt ekki hafa aðra guði en mig!
Hvað segir annað boðorðið okkur?
Þú skalt ekki leggja nafn Drottins Guðs þíns við hégóma!
Hvað segir þriðja boðorðið okkur?
Minnstu þess að halda hvíldardaginn heilagan!

Boðorðin um mennina

Auk boðorðanna þriggja um Guð eru önnur sjö sem fjalla um manninn. Þau eru um
annað fólk, en líka um okkur. Þegar foreldrarnir giftust tókust þeir þá skyldu á herðar að
annast börnin sín vel og veita þeim gott uppeldi. Auðvitað mega foreldrarnir vænta
ýmislegs af börnum sínum. Börnin virða foreldra sína og hlýða þeim. Þau hjálpa líka
foreldrum sínum þegar þau geta. Þess vegna er fjórða boðorðið svona:
Heiðra skaltu föður þinn og móður!
Þetta er eina boðorðið sem Guð tengdi ákveðnu loforði. Sá sem heiðrar foreldra sína
verður langlífur og hamingjusamur í landinu. En er fjórða boðorðið aðeins um
foreldrana? Nei, í þessu boðorði minnumst við allra þeirra sem annast okkur, til að
mynda kennara okkar og prestanna.
Fjórða boðorðið kennir okkur að bera virðingu fyrir foreldrum okkar og öllum
þeim sem annast okkur.
Við höfum þegið líf okkar frá Guði. Lífið er heilagt. Lífið kemur frá Guði og fer aftur til
Guðs. Enginn má svipta sjálfan sig eða aðra lífi. Við verðum að virða lífið. Þess vegna
er fimmta boðorðið svona:
Þú skalt ekki morð fremja!
Við megum ekki heldur stofna lífinu í hættu að nauðsynjalausu, til að mynda með
þátttöku í hættulegum leikjum eða með því að fremja aðra óhollustu. Við megum ekki
kvelja neinn eða gera þeim lífið óbærilegt. Stundum særa menn hver annan eða talast
jafnvel alls ekki við. Það eru líka brot gegn fimmta boðorðinu.
Fimmta boðorðið kennir okkur að bera virðingu fyrir okkar eigin lífi og lífi annarra
og stofna því ekki í hættu að nauðsynjalausu.



Guð gaf okkur líkama okkar. Líkami okkar er fagur. Við getum gert góða hluti með
líkama okkar. Við getum stundað íþróttir, við getum unnið og við getum leikið okkur. Guð
vill að við hugsum vel um líkama okkar. Við getum verið mjög forvitin um líkama
einhvers annars. Við getum notað líkama okkar á rangan hátt. Guð vill það ekki. Hann
vill að við berum virðingu fyrir líkama okkar og annarra. Guð vill líka að við tölum fallega
um líkamann og segjum ekki dónalegar skrítlur um hann. Þess vegna er sjötta boðorðið
svona:
Þú skalt ekki drýgja hór!
Við þurfum ekki að vera tepruleg þó að við séum lotningarfull. Það er Guðs vilji.
Sjötta boðorðið kennir okkur að hugsa vel um líkama okkar og nota hann ekki á
rangan hátt.
Til er fólk sem gerir ekkert ósiðlegt en hugsar samt oft um það. Það hugsar oft um
ósiðlega hluti. Það ber líka vott um skort á virðingu fyrir líkamanum. Þess vegna segir
níunda boðorðið þetta:
Þú skalt ekki girnast konu náunga þíns!

Hvernig hljóðar fjórða boðorðið?
Heiðra skaltu föður þinn og móður!
Hvað kennir fjórða boðorðið okkur?
Fjórða boðorðið kennir okkur að bera virðingu fyrir foreldrum okkar
og öllum þeim sem annast okkur.
Hvernig hljóðar fimmta boðorðið?
Þú skalt ekki morð fremja!
Hvað kennir fimmta boðorðið okkur?
Fimmta boðorðið kennir okkur að bera virðingu fyrir okkar eigin lífi og
lífi annarra og stofna því ekki í hættu að nauðsynjalausu.
Hvernig hljóðar sjötta boðorðið?
Þú skalt ekki drýgja hór!
Hvað kennir sjötta boðorðið okkur?
Sjötta boðorðið kennir okkur að hugsa vel um líkama okkar og nota
hann ekki á rangan hátt.
Hvernig hljóðar níunda boðorðið?
Þú skalt ekki girnast konu náunga þíns!



Allir eiga einhverja hluti. Við eigum til að mynda reiðhjól, útvarpstæki eða
skólatösku. Stundum eigum við fáeinar krónur í sparibauknum. Við megum
ekki taka þessa hluti hvert frá öðru. Það er þjófnaður. Guð vill ekki að menn
steli. Þess vegna hljóðar sjöunda boðorðið svona: Þú skalt ekki stela!
Þegar við höfum stolið einhverju og getum skilað því, verðum við að gera
það. Stundum stela menn ekki en eru samt ekki heiðarlegir. Þeir eiga
kannski mjög mikið en aðrir mjög lítið. Þá ættu hinir ríku að skipta auði
sínum með öðrum. Við höfum þegið allt frá Guði. Því verðum við að deila
því heiðarlega með öðrum.
Sjöunda boðorðið kennir okkur að stela ekki og deila réttlátlega með
öðrum.
Guð vill að við segjum sannleikann, einkum þegar við skiptum við aðra
menn. Þess vegna hljóðar áttunda boðorðið svona:
Þú skalt ekki bera ljúgvitni gegn náunga þínum!
Við getum sært menn mjög mikið ef við brjótum þetta boðorð.
Áttunda boðorðið kennir okkur að við megum ekki lasta aðra, tala illa
um þá eða ljúga.
Við megum ekki segja ranga eða ósanna hluti um fólk. Það kallast
rógburður.
Rógburður er það að segja að fólk hafi gert vonda hluti sem það hefur
ekki gert.
En við megum ekki heldur hlaupa til og bera út sögur um aðra, jafnvel þótt
þær séu sannar. Slíkt kallast illt umtal. Illt umtal er að bera út sögur um
einhvern að ástæðulausu. Stundum ljúgum við líka. Lygi er það þegar
við segjum meðvitað ósatt.
Stundum eru menn afbrýðisamir eða öfundsjúkir. Þeir þola ekki að aðrir eigi
þá fallegu gripi sem þeir eiga. Þeir vilja eiga allt sjálfir. Guð vill ekki að við
hugsum þannig eða séum öfundsjúk. Þess vegna hljóðar tíunda boðorðið
svona:
Þú skalt ekki girnast eigur náunga þíns!
Nú höfum við kynnst öllum boðorðum Guðs. Við sjáum að þau eru
mikilvæg. Ef allir héldu þessi boðorð yrði mannlífið á jörðinni miklu fallegra.



Þá yrðu mennirnir hamingjusamari. Það er einmitt þetta sem Guð vildi
þegar hann gaf okkur boðorðin tíu.
Guð gaf okkur boðorðin tíu til þess að við yrðum hamingusamari.

Hvernig hljóðar sjöunda boðorðið?
Þú skalt ekki stela!

Hvað kennir sjöunda boðorðið okkur?
Sjöunda boðorðið kennir okkur að stela ekki og deila réttlátlega með
öðrum.

Hvernig hljóðar áttunda boðorðið?
Þú skalt ekki bera ljúgvitni gegn náunga þínum!

Hvað kennir áttunda boðorðið okkur?
Áttunda boðorðið kennir okkur að við megum ekki lasta aðra, tala illa
um þá eða ljúga.

Hvað er átt við með rógburði?
Rógburður er það að segja að fólk hafi gert vonda hluti sem það hefur
ekki gert.

Hvað er illt umtal?
Illt umtal er að bera út sögur um einhvern að ástæðulausu.

Hvað er lygi?
Lygi er það þegar við segjum meðvitað ósatt.

Hvernig hljóðar tíunda boðorðið?
Þú skalt ekki girnast eigur náunga þíns!

Hvers vegna gaf Guð okkur boðorðin tíu?
Guð gaf okkur boðorðin tíu til þess að við yrðum hamingusamari.



Tíst með Guði:

Skipta boðorðin tíu ennþá máli?

Guð gaf okkur boðorðin tíu á Sínaífjalli (2MÓS 20:2-17; 5MÓS 5:6-21). Þau
voru ætluð öllum mönnum. Boðorðin tíu eru kölluð dekalog á grísku,
sem þýðir „tíu orð“ (Guðs). Í þessum orðum vill Guð hjálpa okkur að
lifa góðu lífi.

Handa öllum?
Fyrstu þrjú boðorðin fjalla um samband okkar við Guð. Fjórða til
tíunda boðorðið snýr að sambandi okkar við aðra menn. Þessi sjö
boðorð geta allir menn sætt sig við, jafnvel þeir sem ekki trúa á Guð.
Það er vegna þess að við áttum okkur á þeim með skynsemi okkar og
samvisku, því að þau eru hluti náttúrulögmálanna.

Við þurfum á hjálp Guðs að halda
Mörg boðorðanna hafa skynsamlegan grundvöll og eru skiljanleg
flestum í þjóðfélaginu. Samt þurfum við enn á hjálp Guðs að halda til
að vita hvað er rétt og framkvæma það. Erfðasyndin hefur dregið
máttinn úr huga okkar og vilja. Við getum ekki nálgast Guð af eigin
kröftum og þurfum sífellt á visku hans og styrk að halda.



Eigingirni
Ef við kjósum að óhlýðnast einu boðorðanna tíu, óafvitandi eða
kannski meðvitað, gerum við okkur þar með mikilvægari en Guð eða
aðra menn. Staðreyndin er að enginn getur öðlast hamingju með því
að taka eigingjarnar og sjálfselskar ákvarðanir. Þó að við séum hvött
til að „gera það sem okkur sýnist“ þá leiðir þessi yfirborðslega
ráðgjöf til þess að við verðum sorgmædd og einmana. Við getum
aðeins orðið hamingjusöm með því að huga að vilja Guðs og velferð
annarra, jafnvel þó að við þurfum stundum að fórna einhverju vegna
þessara ákvarðana. Boðorðin tíu geta hjálpað okkur við þetta og um
leið erum við samkvæm sjálfum okkur. Þau eru því með nokkrum
hætti uppskrift að hamingjunni.



Guðs gjöf: Boðorðin tíu

1. Ég er Drottinn Guð þinn, þú skalt ekki aðra Guði hafa. Guð
verður að vera í öndvegi í lífi okkar. Ekkert er mikilvægara. Það
merkir líka að við verðum að reyna að taka frá tíma til bæna á
hverjum degi, jafnvel stutta stund.



2. Þú skalt ekki leggja nafn Drottins, Guðs þíns, við hégóma.
Nafn Drottins er heilagt. Við ættum að forðast að vanvirða nafn
hans eða að kalla hann til vitnis um loforð sem við ætlum ekki
að halda. Einnig ætti að bera virðingu fyrir öllu sem er helgað
honum.

3. Minnstu þess að halda hvíldardaginn heilagan. Sunnudagur
er dagur upprisu Jesú og þá ættum við að hvíla okkur frá
vinnu og tilbiðja Guð. Kaþólskum mönnum er skylt að sækja
messu á þessum degi. Þessum degi eyðum við í návist
fjölskyldu og vina.

4. Heiðra skaltu föður þinn og móður þína. Börnin eiga að
hlýða foreldrum sínum (EF 6:1). Þegar foreldrarnir verða
gamlir og veikburða er börnunum skylt að annast þau (SÍR
3:12). Almennt séð eiga borgararnir að aðstoða yfirvöld við að
halda uppi reglu í þjóðfélaginu.

5. Þú skalt ekki morð fremja. Líf mannsins er mikil gjöf frá Guði
og það verður að vernda frá getnaði til eðlilegs dauða. Þetta
boðorð leggur bann við því að líf sé tekið viljandi og á
óréttlátan hátt: Morð, fóstureyðing, sjálfsmorð og líknardráp.
Það bannar líka þá reiði eða hatur sem veldur einelti og
átökum og leiðir til stríðs.

6. Þú skalt ekki drýgja hór. Allt kynlíf utan hjónabandsins er
rangt. Skírlífis- og hjúskaparbrot, klám, vændi og sjálfsfróun
færir enga hamingju vegna þess að þetta kemur í staðinn fyrir
eða brenglar ástina í hjónabandinu.

7. Þú skalt ekki stela. Þjófnaður og spellvirki eyðileggja eða
svipta menn persónulegum eigum þeirra. Svindl á prófi eða



skattsvik og notkun á efni, sem er varið af höfundarrétti, er
einnig dæmi um þjófnað.

8. Þú skalt ekki bera ljúgvitni gegn náunga þínum. Lygar, svik,
baktal og slúður er rangt vegna þess að slíkt skaðar annað
fólk. Sá sem neitar einhverjum um upplýsingar sem hann á
ekki rétt á að fá, lýgur ekki.

9. Þú skalt ekki girnast konu náunga þíns. Sá sem girnist þá
hluti sem bannaðir eru í sjötta boðorðinu, gerir aðra menn að
hlutum. Þegar við látum glepjast af óhreinum skemmtunum og
hugsunum, minnkar virðing okkar fyrir öðrum og meiri hætta
verður á lostafullri breytni.

10. Þú skalt ekki girnast hús náunga þíns. Það er líka rangt að
girnast aðrar eigur hans. Öfund og græðgi er slæm og veldur
eigingirni og um leið verður okkur hættara við að svíkja, stela
og jafnvel drepa.

Boðorðin tíu kenna okkur að elska Guð og náungann, með því að
fórna einhverju af sjálfum okkur viljandi í þágu annarra.

Líf kristinna manna
Hvers vegna eru sumir kristnir menn hræsnarar og brjóta Guðs lög?

Guð gaf okkur ákveðin boðorð, en enginn fer algjörlega eftir þeim. Öll
vitum við hvað það er erfitt að gera gjörsamlega allt rétt! Vegna þess
að fyrstu mennirnir syndguðu og snerust gegn Guði, erum við
sködduð frá fæðingu. Hugur okkar er myrkvaður og vilji okkar
veiklaður, svo að við freistumst auðveldlega til að gera það sem rangt
er. Eðli okkar er skaðað og getur ekki snúið sér aftur til Guðs



hjálparlaust. Þess vegna þörfnumst við náðar Guðs sem Jesús gefur
öllum sem leita til hans.

Staðreyndin er sú að þó að kristnir menn syndgi, merkir það ekki
sjálfkrafa að þeir séu hræsnarar. Það merkir að þeir eru ekki
fullkomnir. Hræsnari er sá sem þykist trúa einhverju en gerir það í
raun ekki og breytir samkvæmt því. Sumir kristnir menn eru vissulega
hræsnarar en flestir eru þeir einfaldlega venjulegir syndarar.

Lestir
Eftir skírnina eru samt ákveðnar slæmar tilhneigingar í okkur öllum,
þrátt fyrir þá náð sem við tókum á móti í henni. Ef við látum undan
þeim hvað eftir annað þá þróum við með okkur slæmar venjur, eða
lesti, sem eru andstæður dyggðanna. Lestir eru oft brengluð útgáfa
góðra siða: Það er til að mynda vissulega mjög gott að annast aðra en
við megum þó ekki verða uppáþrengjandi eða vanrækja aðrar skyldur
okkar undir því yfirskyni að við þurfum að hjálpa öðrum. Við þróum
með okkur slæmar venjur með því að endurtaka í sífellu skaðlegan
verknað. Þó að ákveðnir lestir geti virst áhugaverðir og ævintýralegir
frá ákveðnum sjónarhóli þá leiða þeir aldrei til varanlegrar og sannrar
hamingju. Þeir geta valdið vellíðan, en aðeins í mjög stutta stund.
Þeim mun oftar sem við látum undan slæmum venjum okkar og
ósiðum, þeim mun meiri stjórn hafa þeir á okkur. Þeim mun
þrælbundnari sem við erum venjum okkar, þeim mun daufara,
innihaldslausara og drungalegra verður líf okkar.

Fimm boð kirkjunnar



1. Þú skalt hlýða á messu á sunnudögum og lögskipuðum
helgidögum og hvílast frá erfiðisvinnu.

2. Þú skalt skrifta syndir þínar að minnsta kosti einu sinni á ári.

3. Þú skalt meðtaka altarissakramentið að minnsta kosti um
páskatímann.

4. Þú skalt halda þá föstu- og yfirbótardaga sem kirkjan
ákvarðar.

5. Þú skalt gjalda tillag til framfæris kirkjunni.

Dyggðir
Dyggðir eru góðar venjur, eða stöðugt eðlisfar, og þær hjálpa okkur
að gera það sem er gott og rétt (SJÁ TEXTAHÓLF). Með því að iðka þessar
dyggðir getur líf okkar öðlast fyllingu. Á okkar tímum er orðið dyggð
næstum því orðið samheiti yfir allt sem er leiðinlegt og dauflegt. Það
er ekki rétt! Dyggðugur kristinn maður brennur af kærleika til Guðs,
geislar þeim kærleika til annarra og umbyltir þar með heiminum. Það
er ógerlegt annað en verða snortinn í nærveru slíkra manna. Við
skulum minnast hl. móður Teresu og hl. Jóhannesar Páls II. Þau
fæddust ekki dýrlingar. Gæska þeirra margfaldaðist vegna þess að
þau iðkuðu dyggðirnar með hjálp Guðs náðar.

Dyggðirnar sjö



Guðfræðilegar dyggðir
1. trú (fides)
2. von (spes)
3. kærleikur eða ást (caritas)

Höfuðdyggðir
1. hyggindi (prudentia)
2. réttlæti (justitia)
3. hófsemi (temperantia)
4. staðfesta (fortitudo)


